
Formáli 

 

Ritgerð þessi er lokaverkefni B.s náms í viðskiptafræði á fjármálasviði. Vægi hennar jafngildir 

6 (ECTS) einingum af 180. Leiðbeinandi verkefnisins heitir Elmar Hallgríms Hallgrímsson, 

lektor við Háskóla Íslands. Ég vil þakka þeim Elmari og unnustu minni Báru Hlín 

Þorsteinsdóttur kærlega fyrir góða leiðbeiningu og yfirlestur á ritgerðinni. 

Einnig langar mig að þakka þeim viðmælendum sem ég ræddi við til upplýsingaöflunar við 

gerð verkefnisins.  

Útdráttur 

 

Viðfangsefni þessar ritgerðar snýr að íslenska bifreiðamarkaðnum og framgangi mála á  

honum á síðustu árum.  Fjallað verður um nýskráningar bifreiða á tímum góðæris og 

þau gríðarlegu áhrif sem fjármála- og gjaldeyriskreppan árið 2008 hafði á sölu nýrra bifreiða 

hérlendis. Erlend bílalán þar sem stór hluti kaupverðs var fjármagnaður með lántöku voru 

vinsæl hjá íslensku þjóðinni fyrir hrun og verða helstu álitamál sem að þeim snúa tekin fyrir. 

Fjallað verður um þær leiðir sem einstaklingum og fyrirtækjum standa til boða í dag til 

fjármögnunar á nýjum bifreiðum. Nýr fjármögnunarmöguleiki, vaxtalaus lán, verður kynntur 

til leiks en sú nýjung á íslenskum bifreiðamarkaði var sett á stofn af BL bílaumboðinu í janúar 

2014 en samkeppnisaðilar voru fljótir að feta í þau fótspor. Vaxtalausu lánin eru frábrugðin 

þeim lánum sem í boði hafa verið að því leyti að krafist er hærri útborgunar og þau eru ekki 

fáanleg til jafn langs tíma. Leitast verður við að finna hvaða fjármögnunarleið er 

hagkvæmasti kosturinn. Sett verða fram dæmi þar sem þeir möguleikar sem einstaklingar 

hafa til fjármögnunar eru bornir saman og kostir og gallar hverrar leiðar verða dregnir fram. 

Íslensk fyrirtæki eru sífellt að verða meðvitaðri um samfélagslega ábyrgð sína og 

bílafjármögnunarfyrirtækin eru þar á meðal. Fjallað verður um svokallaða græna stefnu sem 

innleidd hefur verið hjá fjármögnunarfyrirtækjunum en hugmyndafræðin á bak við hana er 

að stýra fólki í að kaupa vistvæna bíla fremur en að kaupa þá sem menga mikið.  

1 Inngangur 

Þegar fólk tekur þá ákvörðun að einkabifreið sé heppilegasti kosturinn til þess að ferðast á 

milli staða í daglegu lífi þá þarf að huga að bifreiðakaupum. Við val á bifreið leitast fólk við að 

fá svör við mörgum spurningum sem snúast að megninu til um þarfir, langanir og skynsemi.  

Sú bifreið sem nær besta jafnvægi milli þessara þriggja liða er líkleg til þess að verða fyrir 

valinu. Huga þarf að mörgu þegar kemur að kaupunum, það einna helst hvernig þau skulu 

vera fjármögnuð. Ef ekki er nægilegt fjármagn til staðar, þá bæði í peningum og/eða í eigin 

bifreið, eða þá að einstaklingur treystir sér ekki til þess að staðgreiða kaupin í náinni framtíð, 

þá þarf að huga að lántöku. 

Í kjölfar íslenska efnahagshrunsins árið 2008 dróst bílasala nýrra bíla hérlendis verulega 

saman en í kringum 95% samdráttur átti sér stað en hefur rólega verið að réttast af í gegnum 

síðustu ár. Þessi samdráttur í sölunni hefur haft gríðarleg áhrif á íslensku bílaumboðin enda 

um mikinn tekjumissir að ræða (Hlynur Ólafsson, viðskiptastjóri hjá Toyota Kauptúni, 

munnleg heimild, 20 júní 2014).  

Þegar fyrirtæki eiga erfitt uppdráttar er góð hugmynd að leita nýrra leiða til þess að ná til 

viðskiptavina. Slíka tilraun mátti greina í upphafi árs 2014 þegar nokkur bifreiðaumboð hófu 

að bjóða upp á vaxtalaus lán en þau eru nokkuð frábrugðin þeim leiðum sem í boði hafa 

verið hérlendis í gegnum árin.  

Nokkrir möguleikar standa einstaklingum til boða við fjármögnun bifreiða. En hver þeirra 

hentar best? Í þessari ritgerð verða möguleikarnir útskýrðir og raunverulegt dæmi tekið til 

þess að bera þá saman. Við yfirferð á ritgerðinni ætti lesandi að sjá hvaða 

fjármögnunarmöguleiki kemur best út hjá sér en allir hafa þeir sýna kosti og ókosti. 

2 Nýskráningar bíla síðustu ára 

Á tímum góðæris hefur verið mikil velta á á íslenskum bifreiðamarkaði og má segja að 

umfang í bílasölu sé góður mælikvarði á hitann sem liggur yfir íslenska efnahagslífinu. 

Þegar efnahagsástandið er slæmt hefur velta á bifreiðamarkaði verið lítil og nýskráningar á 

bílum ekki í takt við það sem sjá má þegar efnahagurinn blómstrar (Hagfræðideild 

Landsbankans, 2014).  

Síðustu ár í aðdraganda fjármála- og gjaldeyriskrísunnar árið 2008 var mikill uppsveifla í 

nýskráningum bíla hérlendis. Svipað munstur mátti greina á árunum 1994-1999 þar til að 

gengi krónunnar tók snögglega að lækka á árunum 2000-2001 og bílasalan dróst saman. 

Gengislækkunin gekk þó til baka næstu ár í kjölfarið og gott betur en það fram til lok árs 

2005 en þá fór gengið að sveiflast mikið fram á mitt ár 2006. Í kjölfarið tók við töluverð 

lækkunarhrina en gengi krónunnar náði algjöru lágmarki undir lok árs 2008 (Gylfi 

Magnússon, 2014). Nýskráningar fólksbíla náðu sögulegu lágmarki árið 2009, einungis 2.435 

bílar voru skráðir til samanburðar við árið 2005 þar sem 22.540 bílar voru skráðir, en 

skráningar hafa aldrei verið fleiri á einu almanaksári (Samgöngustofa, 2014). Frá og með 

árinu 2010 fjölgaði nýskráningum jafnt á milli ára eins og búist hafði verið við en óvænt 8% 

lækkun átti sér stað árið 2013, þvert á spáir bílaumboðanna en samkvæmt upplýsingum frá 

talsmönnum þeirra var búist við töluverðri uppsveiflu það árið.  Salan fór vel af stað árið 

2014 og samkvæmt upplýsingum frá Bílgreinasambandinu er gert ráð fyrir um 17% vexti í 

nýskráningum frá fyrra ári. Ef það gengur eftir verða nýskráðir bílar um 8.500 undir árslok. 

Þess má geta að þær bílaleigur sem eru starftækar hér á landi hafa keypt 40% þeirra bíla sem 

selst hafa undanfarin ár. Þegar leigurnar taka síðan bílanna úr leiguflotanum sínum, yfirleitt 

eftir 1–2 ár, þó mismunandi eftir leigum, þá eru bílarnir annað hvort seldir aftur til 

umboðanna til áframhaldandi sölu eða þá settir á sölu af leigunum sjálfum. Allt fer það eftir 

þeim samningi sem að bílaleigan og bílaumboðið hafa gert sín á milli. Stærstur hluti útleiga 

hjá leigunum eru til ferðamanna sem koma hingað til lands en þeim hefur fjölgað í gegnum 

árin. Ferðaþjónustan hefur því gríðarlega mikil áhrif á sölu nýrra bíla og má segja að hún eigi 

stóran þátt í að halda uppi meðalaldri íslenska bílaflotans (Hagfræðideild Landsbankans, 

2014). 

Tafla 1 sýnir nýskráningar bifreiða á Íslandi frá 1994-2013 (Samgöngustofa, 2014) 

3 Erlend bílalán í aðdraganda hruns 

Í árslok 2008 var erlend skuldsetning íslenskra heimila gríðarlega mikil. Á árinu 2006 námu 

erlendar skuldir Íslands um 360% af vergri landsframleiðslu en það er svo dæmi sé tekið tífalt 

hærra hlutfall en árið 1980. Íslendingar voru duglegir við það að fjármagna bifreiðar sínar 

með erlendum lánum og notuðu til þess lítið eigið fé og í mörgum tilfellum ekkert eigið fé þ.e 

kaupin fjármögnuð að fullu með lántöku. Að ráðstafa litlu eða engu eigið fé á móti eignum er 

gríðarlega áhættusamt þar sem verðfall eignanna hefur mikil áhrif á eigið féð ásamt því að 

hafa lánin í erlendri mynt en það þýðir að mikil gengisáhætta fylgir þeim (Gylfi Magnússon, 

2014). 

Samkvæmt úttekt Seðlabanka Íslands, frá miðju árinu 2009 voru 40.414 einstaklingar sem 

skulduðu erlend bílalán að hluta eða öllu leyti. Heildarupphæð þessara skulda var rétt 

rúmlega 115 milljarðar króna. Þá hafði Seðlabankinn gert rannsókn þess efnis að kanna 

hversu stór hluti ráðstöfunartekna þjóðarinnar færu í greiðslu af bílalánum, þá bæði í 

erlendum og innlendum lánum. Í henni kom meðal annars fram að 80% þeirra heimila sem 

skulduðu bílalán, vörðu undir 20% af ráðstöfunartekjum sínum í greiðslu af bílalánum og 11% 

heimila vörðu yfir 30% af ráðstöfunartekjum sínum í afborganir af lánunum (Gylfi 

Magnússon, 2009).  

4 Fjármögnunarleiðir einstaklinga 

Í þessum kafla verður farið yfir þær leiðir sem einstaklingar geta farið til þess að  fjármagna 

kaup á nýjum bílum. Möguleikarnir eru þrír sem bílafjármögnunarfyrirtækin bjóða upp á í 

dag en þeir eru bílalán, bílasamningur og vaxtalaust lán. Bílalán og bílasamningur eru nokkuð 

svipaðir kostir en vaxtalaust lán er þó nokkuð frábrugðin þeim hvað varðar möguleika á 

lengd lánstíma og kröfu um lágmarks útborgun í upphafi lántöku. 

 

4.1 Bílasamningur 

Bílasamningur er einn þeirra valmöguleika sem einstaklingum stendur til boða við 

fjármögnun bifreiðakaupa. Bílasamningur er svokallaður fjármögnunarleigusamningur en í 

honum felst að eignin eða bíllinn í þessu sambandi, er skráður á fyrirtækið sem fjármagnar 

kaupin þegar samningurinn er gerður en í skattalegu tilliti er bíllinn skráður á lántakann. 

Lántakinn fer samt sem áður með bílinn sem eign í sínu skattframtali vegna þess að í raun á 

hann bílinn þó að formlega sé hann eign fjármögnunarfyrirtækisins. Lántaki er skráður 

umráðamaður yfir allan samningstímann og öll áhætta og ávinningur sem tengist bílnum 

liggur hjá honum. Að samningstíma loknum þá færist eignarétturinn frá 

fjármögnunarfyrirtækinu yfir á lántakann. Hafa skal í huga að ekki allir 

fjármögnunarleigusamningar uppfylla þau skilyrði að leigueignin flytjist yfir til leigutaka í lok 

samningsins en þegar um bílasamning er að ræða að þá er það svo. Þegar eign á leigu flyst 

yfir til leigutaka í lok leigutíma er samningurinn oft nefndur kaupleigusamningur (Ingvi Björn 

Bergmann, 2014). 

Samningstími bílasamninga sem bílafjármögnunarfyrirtækin á Íslandi eru að bjóða upp á eru 

að hámarki til 7 ára en samanlagður aldur bíls og samningstíma má ekki vera hærri en 10 ár. 

Sem dæmi um þetta þá má einungis fjármagna 4 ára gamlan bíl til 6 ára. 

Lágmarks útborgun í bílasamningum miðast við 25% af kaupverði bílsins. 

Bílasamningur er jafngreiðslulán sem þýðir að sama upphæðin er greidd yfir allan lánstímann 

en auðvitað geta vaxtabreytingar milli tímabila haft þau áhrif að upphæð greiðslna sé ekki 

alltaf sú sama (Arion banki, á.á a).  

4.2 Bílalán 

Hefðbundið bílalán er annar möguleiki fyrir einstaklinga til þess að fjármagna bifreiðakaup. 

Ef sú leið er valin þá er bíllinn ekki skráður á bílafjármögnunarfyrirtækið í upphafi lántöku 

heldur er lántaki skráður eigandi bílsins. Þessi leið hentar þeim vel sem vilja vera skráðir 

eigendur strax frá upphafi kaupa en ekki skráðir umráðamenn eins og ef um bílasamning er 

að ræða. Þegar bílalán er tekið gefur lántaki út veðskuldabréf og bílafjármögnunarfyrirtækið 

er handahafi þess og á fyrsta veðrétt í bílnum. Almennt er krafist 30% útborgunar þegar 

bílalán eru tekin en 25% útborgunar þegar gerður er bílasamningur. Einnig þarf lántaki að 

greiða þinglýsingargjald vegna veðréttar lánveitandans. Þetta gerir það að verkum að 

hlutfallstala heildarkostnaðar er hærri í bílalánum en bílasamningi en sú prósenta mælir allan 

kostnað við lántökuna s.s lántökugjöld, vexti, seðil- og innheimtukostnað. Bílalán greiðist 

með jöfnum afborgunum en með því er átt að sama upphæð er greidd af höfuðstóli lánsins 

allan lánstímann sem gerir það að verkum að afborganirnar eru hærri í upphafi lánsins og 

fara lækkandi með hverri greiðslu. Líkt og í bílasamningi þá er hámarks lánstími bílalána 7 ár 

og samanlagður aldur bíls og láns má ekki vera hærri en 10 ár (Arion banki, á.á b).  

 

4.3 Vaxtalaust lán 

Vaxtalaust lán er nýr fjármögnunarmöguleiki fyrir einstaklinga sem hyggjast fjárfesta í nýjum 

bíl. Þessi lán hafa tíðkast á bifreiðamarkaði úti í heimi í þó nokkurn tíma en voru kynnt til 

leiks í fyrsta skipti á Íslandi af BL bílaumboðinu en þeir hafa umboð fyrir sölu nokkurra gerða 

bíla á Íslandi þar á meðal Nissan og BMV. Þessa nýjung kynnti fyrirtækið snemma í janúar 

2014 og voru önnur umboð þar á meðal Toyota fljót að bregðast við í sömu mynt. 

Bifreiðaumboðin útbúa þessi lán í samstarfi við bílafjármögnunarfyrirtækin og eru frábrugðin 

venjulegum bílalánum og bílasamningum að því leyti að umboðin gera sérstakan samning við 

ákveðið bílafjármögnunarfyrirtæki. Sem dæmi um þetta að þá bíður BL upp á vaxtalaus lán á 

nýjum bílum í samstarfi við Lýsingu og Toyota umboðið býður upp á þessi sömu lán í 

samstarfi við Ergo. Eins og þegar bílalán er tekið þá er lántaki skráður eigandi bílsins og 

stofnað er til skuldabréfaláns þar sem bílafjármögnunarfyrirtækið hefur fyrsta veðrétt í 

bílnum. Umsóknarferli vaxtalausra lána er sambærilegt og ef sótt er um bílalán eða 

bílasamning. Umsækjandi sækir um lánið hjá bílafjármögnunarfyrirtækinu eða hjá tilteknu 

bílaumboði sem sendir inn lánaumsókn fyrir hönd umsækjenda.  

Hefðbundið lánshæfismat er framkvæmt þar sem líkur eru metnar á að viðkomandi 

umsækjandi komi til með að standa í skilum á greiðslum út lánstímann. Niðurstaða matsins 

gefur til kynna hvort umsækjandi verði samþykktur eða ekki til lántöku. 

Hámarks lánshlutfall sem hægt er taka ef um vaxtalaust lán er að ræða er 40% af listaverði 

bílsins sem þýðir það að lántaki þarf að reiða fram með einum eða öðrum hætti eins og 

peningagreiðslu og/eða með annarri bifreið, upphæð sem nemur 60% af listaverði bílsins. 

Þau 40% sem þá standa eftir er síðan hægt að fá eins og áður var nefnt, lánuð vaxtalaust, en 

hámarks lengd lánsins er til þriggja ára með mánaðarlegum greiðslum. 

Samkvæmt umboðunum sem bjóða upp á þessi lán þá eru þau ekki einungis vaxtalaus heldur 

fylgir þeim enginn annarskonar kostnaður. Með þessum kostnaði er átt við t.d lántökugjald, 

þinglýsingargjald, stimpilgjald eða annarskonar gjalds, og því er auglýstur heildarkostnaður 

þessara lána 0%. Þau umboð sem bjóða upp á vaxtalaus lán sýna samanburð á heimasíðum 

sínum á hefðbundnum lánum og vaxtalausum lánum. Hér að neðan má sjá dæmi um 

upplýsingar sem Toyota birtir á heimasíðu sinni. 

  

 „Hver er munurinn á kostnaði við hefðbundið bílalán og vaxtalaust lán? 

 Ef tekið er mið af sama lánstíma (36 mánuðir) og sama lánshlutfalli (40 %) og bíllinn 

 kostar 4.500.000 kr. er kostnaður fyrir viðskiptavin sem tekur hefðbundið 

 bílalán u.þ.b. 315.000 kr. Ef tekið er vaxtalaust lán þá er kostnaðurinn 0 kr“.  

(Toyota, á.á).  

 

4.3.1 Kostnaður 0% ? 

Sú fullyrðing sem bílaumboðin hafa haldið fram í kynningarefnum sínum að vaxtalausu 

bílalánin séu án nokkurs kostnaðar, hefur verið gagnrýnd nokkuð í þjóðfélaginu í kjölfar þess 

að þau hófu slíkar auglýsingar snemma árs 2014.  

Íslenskur bifreiðamarkaður hefur verið þess eðlis í gegnum árin að þegar einstaklingar 

fjárfesta í nýjum bílum af umboðunum, þá hafa þau verið tilbúin til að víkja frá settu 

listaverði bílanna. Þetta hafa þau gert með beinum hætti, þ.e.lækka verð bílsins um ákveðna 

upphæð eða prósentu og selja bílinn til viðskiptavinar á nýju, lækkuðu verði. Einnig hafa 

umboðin óbeint lækkað listaverð bílanna með því að selja þá á listaverði en láta ýmsa 

aukahluti fylgja með bílunum. Sé það gert þá samsvarar verð aukahlutanna þeirri upphæð 

sem annars hefði fengist í afslátt frá listaverði ákveðins bíls.  

Gagnrýnin sem vaxtalausu lánin hafa mátt sæta snýr að því að þó að hægt sé að segja að þau 

séu vaxtalaus og án kostnaðar að þá bjóða umboðin ekki neinn afslátt eða kaupauka af 

seldum bílum sem fjármagnaðir eru með þessum hætti. Því má líta á að sá afsláttur sem að 

viðskiptavinir fara á mis við sé óbeinn kostnaður sem fylgir þessum lánum (Frosti 

Sigurjónsson, 2014).  

 

 

 

 

 

 

 

 

 

 

 

 

 

 

 

 

 

 

 

 

 

 



 

16 

    

5 Fjármögnunarleiðir fyrirtækja 

Fyrirtæki sem notast við bifreiðar í atvinnustarfsemi sinni hafa einnig nokkra kosti í stöðunni 

til þess að fjármagna kaupin. Minni fyrirtæki sem notast við fáa bíla í sinni starfsemi geta nýtt 

sér áðurnefndar fjárfestingarleiðir eins og kaupleigu, hefðbundin bílalán og jafnvel nýju 

vaxtalausu lánin. Fyrir þau fyrirtæki sem eru með umfangsmikinn rekstur sem krefst margra 

bifreiða til að sinna starfseminni, gæti rekstrarleiga eða flotaleiga eins og hún er stundum 

kölluð verið hentugri kostur. 

 

5.1 Flotaleiga 

Fyrir árið 2008 buðu nánast öll bílafjármögnunarfyrirtæki hérlendis upp á svokallaða 

flotaleigu. Í dag eru það einungis tvö fyrirtæki, Lýsing og Létt sem bjóða fyrirtækjum upp á 

þann kost, en Lýsing stendur þar uppúr þar sem kjörin þeirra til viðskiptavina eru töluvert 

betri. Sem dæmi um það má nefna að í júní mánuði á árinu 2014 bauð Lýsing upp á 

mánaðarlegar greiðslur á nýjum Yaris bíl frá Toyota að fjárhæð 74.654 kr. en Létt bauð sama 

bíl á 88.529 kr. Í báðum tilfellum greiða leigutakar tryggingar af bílnum yfir leigutímann en 

hann miðast við 36 mánuði. Hafa ber í huga að Flotaleigu valmöguleikinn er tiltölulega ný 

farinn aftur af stað eftir íslenska efnahagshrunið en áðurnefnd fyrirtæki hófu kynningar um 

mitt árið 2013. Leigan fór helst til rólega af stað, að ári liðnu hafa enn fá fyrirtæki nýtt sér 

þann möguleika (Gunnar Þór Eggertsson, ráðgjafi hjá Toyota Kauptúni, munnleg heimild, 3. 

júlí 2014). Flotaleiga er vel þekkt fyrirbæri á Ameríkumarkaði og í Evrópu. Þegar 

flotaleigusamningur er gerður þá er bíllinn skráður á það bílafjármögnunarfyrirtæki sem upp 

á hana býður, bæði í skattalegu og reikningshaldlegu tilliti. Fyrirtækið sem leigir er því ekki 

umráðamaður bifreiðarinnar heldur einungis skráður leigjandi.  Allt viðskiptasamband sem á 

sér stað eftir upphaflega leigudagsetningu fer fram í gegnum bílafjármögnunarfyrirtækið en 

ekki í gegnum viðkomandi bifreiðaumboð sem seldi bílinn í upphafi. 

Bílafjármögnunarfyrirtækið sér um að þjónusta bifreiðina og í lok leigutíma þá er henni skilað 

aftur til þeirra þar sem að hún er annað hvort leigð út aftur eða seld. Þeir sem nýta sér 

flotaleigu þurfa því ekki að hafa áhyggjur af því að koma leigðum bíl í verð með endursölu í 

lok leigusamnings (Lýsing, á.á). 

6 Verðtryggt lán eða óverðtryggt lán 

Þegar bílasamningur eða bílalán eru tekin standa einstaklingum og fyrirtækjum til boða að 

hafa lánið verðtryggt eða óverðtryggt. Ef lánið er verðtryggt þá hækkar höfuðstóll lánsins á 

milli mánaða því sem nemur breytingum á vísitölu neysluverðs. Ef vísitalan hækkar t.d úr 

genginu 100 í 101 eða um 1% yfir eins mánaðar tímabil þá leggst sú prósenta ofan á 

höfuðstól lánsins. Ef vísitalan hækkar þá kallast það verðbólga en ef hún lækkar t.d úr 

genginu 100 í 99 þá kallast það verðhjöðnun. Töluvert algengara er að vísitalan leiti uppá við 

á milli mánaða þó að stöku sinnum fari hún niður. Það sem stjórnar vísitölunni er verðlag í 

landinu á vörum sem meðalfjölskylda kaupir sér t.d matvörur, föt, eldsneyti og bílar (Gylfi 

Magnússon, 2001).  Ef valið er óverðtryggt lán þá er ekki hætta á því að breytingar á vísitölu 

neysluverðs leggist ofan á höfuðstól lánsins. Bæði verðtryggðum og óverðtryggðum lánum 

fylgir vaxtakostnaður. Hann er breytilegur á milli tímabila og stafar sú breyting af þróun 

stýrisvaxta Seðlabanka Íslands og breytingum í verðlagi. Í júní mánuði árið 2014 voru 

breytilegir verðtryggðir ársvextir hjá bílafjármögnunarfyrirtækinu Ergo 8,15% og breytilegir 

óverðtryggðir ársvextir voru 9,7%. Þessi hlutföll á milli vertryggðra og óverðtryggðra vaxta 

breytast lítið sem ekkert þ.e ef verðtryggðir vextir hækka, þá hækka líka óvertryggðir í takt 

við það. Eins og sjá má á þessum tölum þá munar einungis 1,55% á því að taka verðtryggt og 

óverðtryggt lán. Þetta þýðir það að telji aðili líklegt að meðal ársverðbólga yfir lánstímann 

verði lægri en 1,55% þá borgar sig að taka verðtryggt lán. Sagan sýnir okkur það ásamt 

spáum greiningadeilda bankanna að afskaplega ólíklegt þykir að verðbólgan verði svo lág. 

Þessi tölfræði gerir það að verkum að svo gott sem enginn hefur verið að taka verðtryggð 

bílalán frá hruni (Ergo, á.á; Hlynur Ólafsson, viðskiptastjóri hjá Toyota Kauptúni, munnleg 

heimild, 20 júní 2014).  

7 Græna stefnan 

Samfélagsleg ábyrgð hefur verið vaxandi vitundarvakning meðal íslenskra fyrirtækja í 

gegnum árin. Fyrirtæki sjá sér hag í því að hugsa ekki einungis um eigin hagsmuni þ.e hag 

fyrirtækisins sjálfs, eigenda og viðskiptavina heldur hafa þau verið að lýta meira til hagsmuni 

þjóðarbúsins í heild. Hugmyndafræðin á bak við þetta er að skapa fyrirtækinu 

samkeppnisforskot á önnur fyrirtæki í sambærilegri starfsemi og ýta undir orðspor 

fyrirtækisins. Sýnt hefur verið fram á það að fyrirtæki sem sinna samfélagslegri ábyrgð, 

uppskeri það til lengri tíma með auknum viðskiptum (Ingi Rúnar Eðvarðsson, 2011).  

Bílafjármögnunarfyrirtækin hafa frá árinu 2010 innleitt svokallaða græna stefnu sem hluta af 

samfélagslegri ábyrgð sinni en í henni felst að lántakendur sem eiga við þau viðskipti njóta 

ákveðinna fríðinda ef bíllinn sem lánið er tekið fyrir er umhverfisvænn. Þessi fríðindi hafa t.d 

verið í formi lægri vaxta á lánstímanum. Einnig hafa lántakendur fengið afslátt af 

lántökugjöldum og á tímum fengið lántökugjöldin felld niður í heild. Með þessu er verið að 

stýra fólki út í kaup á vistvænum bílum sem hafa minni koltvísýringsútblástur og stuðla 

þannig að hreinna andrúmslofti. Ríkisstjórnir Íslands í gegnum árin og Reykjavíkurborg hafa 

einnig ýtt undir grænu stefnuna með því að innheimta lægri bifreiðagjöld af vistvænum 

bílum ásamt því að heimila þeim sem á þeim aka að leggja þeim að kostnaðarlausu í 

stöðumælastæði í borginni (Hlynur Ólafsson, viðskiptastjóri hjá Toyota Kauptúni, munnleg 

heimild, 20 júní 2014). Svo að bíll flokkist sem vistvænn bíll verður koltvísýringsmengun hans 

eða CO2  talan að vera 120 eða lægri en í því felst að bílinn losi á bilinu 0 – 120 grömm af 

koltvísýringi á hvern ekinn kílómetra (Landsbankinn, á.á).  

8 Markaðshlutdeild 

Markaðshlutdeild skiptir fyrirtæki miklu máli. Hún gefur til kynna stöðu fyrirtækis gagnvart 

samkeppnisaðilum í sömu eða svipaðri atvinnugrein. Íslenski bifreiðamarkaðurinn er enginn 

undantekning á þessu og Bílgreinasambandið heldur utan um allar sölutölur á milli tegunda 

nýskráðra bíla sem seljast hér á landi. Til þess að varpa ljósi á vinsældir þeirra bílategunda 

sem fluttar hafa verið inn til landsins í gegnum árin má hér að neðan sjá súlurit sem sýnir 

heildar nýskráningar hverrar bílategundar fyrir sig yfir tímabilið 2001 - 2013. Þar má sjá að 

yfir gefið tímabil stendur japanski bílaframleiðandinn Toyota uppi sem sigurvegari og er þó 

nokkuð á undan þýska bílaframleiðandanum Volkswagen sem skipar annað sætið. Nýskráðar 

Toyota bifreiðar voru samtals 29.023 yfir tímabilið en það gefur þeim 23,88% 

markaðshlutdeild. 

 

 

Tafla 2 sýnir markaðshlutdeild bílaframleiðanda á árunum 2001-2013 (Erna Hanna Guðjónsdóttir, 

skrifstofustjóri hjá Bílgreinasambandinu, munnleg heimild, 10. júní 2014).  

9 Samanburður  

Í þessum kafla verður sett fram með skýrum og greinagóðum hætti, hver munurinn er á þeim 

fjármögnunarkostum sem fólki stendur til boða vegna kaupa á nýjum bílum af 

bílaumboðunum á Ísland. Allar fjármögnunarleiðir hafa sýna kosti og ókosti og verða helstu 

atriði þeim tengdum dregin fram og borin saman. 

 

9.1 Hvaða leið á að fara? 

Til þess að hafa viðmið um þau afsláttakjör sem fólki stendur til boða við kaup á nýrri bifreið 

þá fengust þær upplýsingar frá söluaðila Toyota Kauptúni að 4% afsláttur frá listaverði væri 

hámarks afsláttur af seldum bílum. Upp geta komið undantekningar á þessu eins og ef t.d um 

er að ræða bíl sem almennt séð er lítil sala af, sem að nýverið hefur verið sérpantaður fyrir 

aðila sem hættir síðan við kaupin. Einnig hafa atvinnubílstjórar eins og leigubílsstjórar og 

ökukennarar notið sérstakra fríðinda í afsláttarkjörum. Dæmi um afsláttarkjör í þeim tilfellum 

væri 5% afsláttur frá Toyota Kauptúni ásamt viðbótar 1% afslætti frá Toyota Íslandi sem 

hefur umboð Toyota bifreiða hér á landi. 

Eins og áður var nefnt stendur fólki til boða þó nokkrar leiðir til þess að greiða fyrir 

bifreiðakaup. Þær leiðir eru bílsamningur, bílalán, vaxtalaus lán og svo einfaldlega 

staðgreiðsla, þá í formi peningagreiðslu einni og sér eða peningagreiðslu ásamt því að eigin 

bifreið kaupanda er tekin upp í viðskiptin. Til þess að bera saman þessar leiðir þá verður 

tekið dæmi um kaup á bíl sem Toyota selur mest af. Sá bíll heitir Toyota Yaris Active 

sjálfskiptur og kostar samkvæmt listaverði 2.990.000 kr., í júní 2014. 4% afsláttur á það verð 

þýðir að afsláttarverð bílsins verður u.þ.b 2.870.000 kr. Hér þarf að hafa í huga að þessi 

afsláttarkjör eiga ekki við þegar um vaxtalaus lán eru að ræða (Hlynur Ólafsson, 

viðskiptastjóri hjá Toyota Kauptúni, munnleg heimild, 20 júní 2014).  

 

9.2 Bílasamningur eða bílalán 

Á töflu 3 má sjá þessar tvær leiðir bornar saman miðað við Yaris bílinn sem áður var nefndur. 

Miðað er við hámarks lánstíma 84 mánuði eða 7 ár. Lánsfjárhæð er 70% í báðum tilfellum þó 

svo að hægt sé að fá bílasamningin á 75% fjármögnun. Það er gert svo að samanburðurinn 

verði betri. 

Eins og sjá má á töflu 3, hér fyrir neðan, hefst bílalánið á þó nokkuð hærri greiðslum en 

bílasamningurinn og greiðslurnar fara lækkandi eftir því sem líður á lánstímann. Í 

mánaðarlegu greiðslu númer 38 eða eftir rúmlega 3 ár þá eru greiðslurnar orðnar jafnar 

upphæð bílsamningsins og frá þeim tíma verður greiðslubirgði bílalánsins lægri. Síðasta 

greiðsla bílsamningsins er 1.000 kr hærri vegna sérstaks lokagjalds samningsins. 

Tafla 3 sýnir samanburð á bílasamingi og bílaláni (Ergo, á.á). 

 

Heildarkostnaður við bílasamningin yfir lánstímann nemur 902.149 kr. en heildarkostnaður 

við bílalánið nemur 828.657 kr. Ástæðan fyrir þessum mun er sú að í bílaláninu eru 

greiðslurnar í byrjun hærri sem gerir það að verkum að höfuðstólslækkunin er meiri. Þetta 

gerir það að verkum að vextirnir sem koma í framhaldi reiknast af lægri upphæð en í 

bílasamningnum. Því má draga þá ályktun að bílalánin séu hentugri kostur ef aðili hefur tök á 

að greiða hærri greiðslubyrgði fyrrihluta lánstímans. Bílasamningurinn er þó hentugri fyrir þá 

sem eiga erfitt með hærri greiðslubyrgði, einnig ef aðili á fyrir 25% útborgun en ekki 30% 

sem er lágmarksupphæð fyrir bílalán. 

9.3 Vaxtalaust lán eða hefðbundin lán 

Til þess að bera vaxtalausu lánin saman við hinar tvær leiðirnar þá er sú forsenda gefin að 

aðili eigi 60% af listaverði bílsins hvort sem það sé í peningum og/eða með eignarhluti í 

annarri bifreið sem kemur upp í kaupin. 60% í þessu tilfelli er 1.794.000 kr. Við gefum okkur 

að lántaki nýtir sér hámarks lánstíma upp á 36 mánuði en vaxtalausu lánin fást ekki til lengri 

tíma en það. 

Tafla 4 svipar til töflu 3 nema nú hefur bæst við græn lína sem táknar vaxtalaust lán til 

samanburðar við bílalán og bílasamning. 

Tafla 4 sýnir það sama og tafla 3 nema nú með samanburði við vaxtalaust lán (Ergo, á.á).  

 

Þegar tafla 4 er skoðuð sést að vaxtalausa lánið kemur vel út miðað við hin tvö hvað varðar 

greiðslubyrði yfir lánstímann. Það hefur lægri greiðslubyrði en bílasamningurinn yfir allan 

lánstímann og það er ekki fyrr en í 29. mánuði sem að afborganir af bílaláninu verða lægri. 

Upphafsgreiðsla í öllum tilfellum er eins og áður var nefnt 1.794.000 kr. Það munar þó 

nokkru þegar heildargreiðslur eru skoðaðar en heildargreiðslur vaxtalausa lánsins eru 

einfaldlega listaverð bílsins sem er 2.990.000 kr. Ef bílalán er tekið eru heildargreiðslur 

3.081.180 kr. og heildargreiðslur bílasamnings eru 3.086.349 kr. yfir lánstímann. 

Af þessum tölum miðað við gefnar forsendur má sjá að vaxtakostnaður og annar 

lántökukostnaður yfir lánstímann af hefðbundnu lánunum eru töluvert hærri upphæðir en 

afsláttarkjörin sem fást við að velja þær leiðir fremur en að taka vaxtalaust lán. 

Það er með öðrum orðum hægt að segja með nokkurri vissu að miðað við hefðbundin 

afsláttarkjör og 60% staðgreiðslugetu af listaverði að vaxtalausa lánið sé skynsamlegasti 

kosturinn. Hins vegar þegar staðgreiðslugetan hækkar yfir 60% þá byrjar að draga saman á 

milli upphæða afsláttarkjara og heildarkostnaðar vaxta og lántökugjalda. Í því felst að í 

ákveðinni prósentu af staðgreiðslugetu hættir það að vera hagstæðara að taka vaxtalaust lán 

fram yfir hefðbundnu lánin. Með samanburði á vaxtalausu láni og bílasamningi sem báðar 

hafa jafnar greiðslur þá sést í þessu dæmi að ef kaupandi á 2.313.490 kr. eða 77,4% af 

afsláttarverði bílsins þá mun vaxtakostnaðurinn ásamt lánatengdum gjöldum í bílasamningi 

nema 120.000 kr. sem er sama upphæð og fórnað er með því að taka vaxtalaust lán. Miðað 

við nákvæmlega þessa prósentutölu þá er sá óbeini kostnaður sem fylgir vaxtalausu láni og 

sá kostnaður sem fylgir bílasamningi sá sami. Kaupandi er því jafn vel settur í lok lánstíma 

sama hvor leiðina hann velur. Hinsvegar þegar kaupandi á frá 77.4% og meira af 

afsláttarverði bílsins fer að borga sig meira að taka bílasamningin. Mjög svipað 

staðgreiðsluhlutfall á við um bílalán í samanburði við vaxtalaust lán. Þar mun kostnaðurinn 

við bílalánið nema 120.000 kr. Þegar 2.313.500 kr. eru greiddar út í upphafi láns eða 80,6% af 

afsláttarverði bílsins (Ergo, á.á). 

 

 

 

 

 

 

 

 

 

 

 

 



 

24 

    

10 Umræða 

Frá efnahagshruninu árið 2008 hefur íslenskur bifreiðamarkaður verið í mikilli lægð. 

Nýskráningar á bílum snarlækkuðu sem gerði það að verkum að meðalaldur bílaflotans 

hækkaði mikið. Í apríl mánuði 2014 var meðalaldur skráðra bíla 12,4 ár en til samanburðar 

var meðalaldurinn árið 2008 9,8 ár (Rögnvaldur Már Helgason, 2014). Hækkun á aldri 

bifreiða í umferðinni getur haft áhrif á öryggi ökumanna og vegfarenda þar sem búnaður 

þeirra hefur takmarkaðan líftíma.  Kröfur lánafyrirtækja um lánshæfi einstaklinga hertust 

ásamt því að krafist var hærri upphafsgreiðslu við lántöku. Bágur efnahagur landsmanna og 

auknar kröfur um greiðslugetu einstaklinga útskýra þessa gríðarlegu fækkun í nýskráningum. 

Eitthvað er nú markaðurinn að taka við sér en frá hruni hefur verið nokkuð taktföst aukning á 

milli ára og búist er við því að svo haldi áfram. Staðgreiðsla er að öllum líkindum besti 

kosturinn þegar nýr bíll er keyptur. Hafi aðili efni á staðgreiðslukaupum en kýs að fjármagna 

bílinn að hluta með lántöku þá þarf hann að geta ávaxtað þá lánsupphæð um allavega 10% á 

ári til þess að vinna til baka þann vaxta og lántökukostnað sem lánum fylgja í dag. Ef 

staðgreiðsla kemur ekki til greina, þarf að velja á milli lánsforma. Erfitt er að segja hvaða 

lánsform er besti kosturinn til fjármögnunar en það fer eftir aðstæðum hverju sinni. Almennt 

er hægt að segja að best sé að lágmarka lánsupphæð og lengd lánstíma svo að kostnaður við 

lánið verði sem lægstur. Eins og kom fram í ritgerðinni þá eru vaxtalausu lánin mjög 

vænlegur kostur þegar 60% staðgreiðslugeta er til staðar. Þau er hægt að fá lengst til 36 

mánaða og eru undantekning á reglunni um að best sé að greiða lán á sem stystum tíma 

vegna þess að greiðslurnar eru vaxtalausar og enginn kostnaður fylgir því að nýta hámarks 

lánstímann. 

